
War Saxaafadeed
Markii ugu horreysey ayaa Ololaha Maalmaha Caafimaadka Carruurta la Gaarsiiyey Bulshooyinka Barokacay ee Afgooye, Koonfurta Soomaaliya
NAYROOBI, KENYA, 11 Nofembar 2009: Carruurta iyo haweenka Soomaaliyeed ayaa heley adeeg caafimaad oo saameyn sare leh oo nolosha lagu badbaadiyo intii uu Ololaha Maalmaha Caafimaadka Carruurta ka socdey waddada Afgooye, oo ah waddo dhererkeedu gaarayo 30 kilomitir oo galbeedka ka xigta Muqdisho halkaas oo ay ku yaalaan deegaanada Dadka Gudaha Ku Barokacay ee dunida oo dhan ugu ciriirisan. Ugu yaraan 46,000 oo carruur ay da’doodu ka yar tahay shan jir ah iyo 37,000 oo haween ku jira da’da dhalmada ayaa ka faa’iideystey muddadii uu socdey ololaha shanta maalmood ah. Afgooye ayaa waxa ay hadda martigelineysaa in ka badan 524,000 oo ah barakacayaal uu guryahooda ka soo saarey iska horimaadka ka socda Muqdisho iyo koonfurta, kuwaas oo ku jira xaalado nololeed oo adag oo xataa aan haysan adeegyada bulshada ee ugu hooseeya.
Ololayaasha Maalmaha Caafimaadka Carruurta ayaa laga fuliyaa dhammaan Soomaaliya iyada oo taageero laga helayo UNICEF iyo Ururka Caafimaadka Adduunka (WHO) oo ay iskaashanayaan maamullada degaannada iyo NGO-yada ay wada-hawlgalaan. Dalkan oo ka mid ah kuwa ugu hooseeya dunida oo dhan dhinaca gaarsiinta tallaalka caadiga ah, ayaa waxqabadkan dalka oo dhan ku baahsan waxa lagu doonayaa in ilmo kasta oo shan jir ka yar looga tallaalo cudurrada jadeecada, dabaysha, qummanka, xiiq-dheerta iyo teetanada, intaa waxaa dheer iyada oo la bixinayo kiniiniga Fitamiin A, kan goryaanka dila iyo iyada oo baaritaan nafaqo lagu sameynayoo heerka nafaqada caruurta ,  looguna diro kuwa nafaqo darran barnaamijyada quudinta iyo daweynta. Haweenka ku jira da’da dhalmada ayaa laga tallaalaa teetanada. adeega Maalmaha Caafimaadka Carruurta waxaa sidoo kale ku jira cusbada fuuq-celinta(shifo) ee afka laga qaato si loogu daweeyo shubanka, iyo sidoo kale kiniiniyaasha biyaha lagu nadiifiyo.
“Guushan inooga soo hoyatey fulinta hawshan ballaaran ee dadka badan lagu gaarayey ee laga fuliyey degaanka Afgooye ayaa markhaati u ah sida aan isbeddel ugu keeni karno Soomaaliya xataa iyada oo ay ka jiraan xaaladaha ugu adag.” Ayaa ay tiri Marwo Rozanne Charlton, oo ah Wakiilka Unicef ee Soomaaliya. “Waddada Afgooye waa mid ka mid ah goobaha gaarsiinta gargaarka bani’aadamnimadu uu ugu culus yahay Soomaaliya oo dhan, laakiin natiijada waxqabadka noocan ah ah ayaa muhiimad badan leh maaddaama dadka ugu badan halkaas joogaan. Sidaa daraadeed in ololaha Maalmaha Caafimaadka Carruurta la soo gaarsiiyo Afgooye ayaa muhiimad aad u weyn lahayd waxaana taa mahaddeeda leh dadaalka bulshada iyo hay’adaha iskaashaday ee UNICEF iyo WHO oo ka  hawlgalay degaanka, carruurta iyo haweenka nugul ayaa la gaarsiiyey adeegyo aad muhiim u ah.”

In ka badan 200 oo tallaalayaal ah iyo 300 oo shaqaale caafimaad ah ayaa ololaha ka fuliyey Afgooye, iyaga oo suurtagal ka dhigey in barnaamijkan ballaaran uu fulo in kasta oo ay kaabayaashu liiteen oo aan jirin tas-hiilaad caafimaad oo ku habboon. Maalmaha Caafimaadka Carruurta waxaa Soomaaliya laga bilaabey bishii Disembar 2008 iyada oo wareeggii koowaad lagu gaarey dalka oo dhan in ka badan hal milyan oo carruur shan jir ka yar  iyo 800,000 oo haween ah. Waxqabadkan ayaa lagu soo celiyaa lixdii biloodba mar si gacan looga geysto kor u qaadista badbaadada carruurta iyo adkeysigooda , loona kordhiyo tirada la tallaalo, marka laga soo tago dhiirigelinta in ay bulshooyinku weydiistaan adeegyada caafimaadka ee bulshada. Ololaha ayaa horeba gacan uga geysatey kordhinta tirada la tallaaley iyada oo la gaarey 60 ilaa 80 boqolkiiba, halkaas oo tirada tallaalka ee Soomaaliya tobankii sano ee la soo dhaafey ay ahayd inta u dhaxaysa 20 – 30 boqolkiiba.

Ciddii u baahan waxaa ay soo codsan duubid tayo leh oo la baahin karo. Wixii Faahfaahin dheeri ah kala soo xiriir:

